
რეზონანსი

ბორჯომის საკრებულოს თავმჯდომარე: მერს ვუთხარი, 300-ით მაინც მოიმატე, 900 ლარი ძალიან დიდი თანხაა-მეთქი (რეზონანსი)

ავტ. თიკო ოსმანოვა

ბორჯომის საკრებულოს თავმჯდომარე ზაზა ჩაჩანიძის თქმით, ადგილობრივ საკრებულოში 28 თებერვალს  მომხდარი დაპირისპირება "ქართული ოცნების" პროვოცირებულია, რათა რეგიონში პოლიტიკური კრიზისი შეიქმნას. მისივე თქმით, ბორჯომში შეყვანილია დიდი რაოდენობის სპეცრაზმი, პოლიციის მიერ მთლიანად ბლოკირებულია საკრებულოსა და მერიის შენობა. შენობაში არ უშვებენ თანამშრომლებს და არც საკრებულოს თავმჯდომარეს და არც რაიმე განმარტებას იძლევიან.
ის ეჭვობს, რომ ეს დაპირისპირება ხელოვნურად ხდება, რათა ბორჯომში პოლიტიკური კრიზისი შეიქმნას.
რაც შეეხება დაპირისპირების მიზეზს, ჩაჩანიძე განმარტავს, რომ  3 თვეა, "ქართული ოცნების" დეპუტატები არ დადიან საკრებულოში. 28 თებერვალს კი ჩანიშნული იყო სხდომა, სადაც უნდა განხილულიყო ხელფასების მომატების საკითხი. შუა სხდომაზე მივიდნენ "ქართული ოცნების" წევრები, რათა ამ ინიციატივისთვის მხარი დაეჭირათ. „ვუთხარი, კი ბატონო, 300 ლარით მაინც მოიმატე, 900 ლარი ძალიან დიდი თანხაა-მეთქი. ეს იყო მთავარი პრობლემა, რომელიც შემდეგ ჩხუბში გადაიზარდა.“ - იხსენებს საკრებულოს თავმჯდომარე. 
რესპონდენტი დასძენს, რომ მმართველი პარტიის წარმომადგენლები არიან დესტრუქციულები, არ დადიან საკრებულოს სხდომებზე და რასაც უხარისხოდ აკეთებენ, მერე საკრებულოს აბრალებენ. 

"ოცნება": ჩაჩანიძე გაბრაზებულია მთელ ბორჯომზე, რადგანაც ქალაქმა მერობაზე უარი უთხრა (რეზონანსი)

ავტ. თიკო ოსმანოვა

"რეზონანსთან" საუბრისას ბორჯომის საკრებულოს უმცირესობის - "ქართული ოცნების" წევრი ირაკლი კვირკველია აცხადებს, რომ დღესდღეობით ბორჯომში პოლიტიკური კრიზისია და ამის ერთადერთი მიზეზი არის საკრებულოს თავმჯდომარე ზაზა ჩაჩანიძე. 
მისივე განმარტებით, არსებობს ახალი რეგულაცია, რომელიც ვრცელდება მთელ საქართველოზე და ამ რეგულაციის მიხედვით მმართველი პარტიის წევრები სამართლიანად ითხოვენ ხელფასის მომატებას, „ნაციონალურ მოძრაობას“ კი სურს, რომ ისინი ხალხს არ მოემსახურონ და არ განახორციელონ ინფრასტრუქტურული პროექტები, სწორედ ამიტომ არ ამტკიცებენ ანაზღაურების მომატების საკითხს. 
კვირკველია დასძენს, რომ ჩაჩანიძე გაბრაზებულია მთელ ქალაქზე, რადგანაც ხალხმა მერობაზე უარი უთხრა და ახლა ის შურისძიების სურვილითაა შეპყრობილი. 
იგორ კვესელავა: "ქვეყანაში ხანძრების ომი გრძელდება" (რეზონანსი)

ავტ. ნინო ქეთელაური 

მეცნიერ-ექსპერტთა საბჭოს თავმჯდომარე იგორ კვესელავა რამდენიმე დღის წინ კიდევ ერთ სავაჭრო ობიექტზე გაჩენილ ხანძარზე საუბრობს. ის ფიქრობს, რომ ეს არის ორგანიზებული ჯგუფის მიერ ჩადენილი მოქმედება, რაც მიზნად ისახავს ტერიტორიების დაუფლებას, ან მიმართულია მეორე ჯგუფის ჩასაძირად. მისივე დასკვნით, ბრძოლა მიმდინარეობს ქონების დაგროვებისთვის და ფინანსური ოლიგარქია მოქმედებს, რათა შემდეგ საზოგადოების გარკვეული ნაწილი მართოს.

კვესელავა ბორჯომის საკრებულოში მომხდარ დაპირისპირებაზეც აკეთებს კომენტარს. მისი თქმით, „ქართული ოცნების" ხელისუფლებამ ეს ფაქტი უნდა მიიღოს სიგნალად, რომ მათი რაიონული მმართველობის რიგებში ყველაფერი რიგზე ვერ არის. მისივე განმარტებით, როდესაც მთავარი საკითხი ხდება ფული და მხოლოდ ეს განსაზღვრავს დეპუტატებისა თუ, ზოგადად, თანამდებობის პირების საქმიანობას, ძირშივე მცდარი პოლიტიკაა. 

რაც შეეხება არჩილ ტატუნაშვილის საქმეს, პოლიტოლოგი მიიჩნევს, რომ ამ საქმეში ხელისუფლების ჩარევა უნდა იყოს ქმედითი და საერთაშორისო ოგანიზაციებს დეტალური ინფორმაცია მიაწოდონ. ევროპის დიდმა სახელმწიფოებმა კი კეთილი უნდა ინებონ და დიპლომატიური არხებით შესაბამისი რეაგირება მოახდინონ. კვესელავა დასძენს, რომ მათ ამის შესაძლებლობა ნამდვილად აქვთ. 

ცხინვალი ოფიციალურ თბილისს "ანტიოსურ ბაკქანალიაში" ადანაშაულებს (რეზონანსი)

ავტ. ნინო ქეთელაური

ოკუპირებული სამხრეთ ოსეთის დე ფაქტო საგარეო საქმეთა სამინისტრო არჩილ ტატუნაშვილის საქმესთან დაკავშირებით საქართველოში მიმდინარე პროცესებს გამოეხმაურა. მისი შეფასებით, ეს ყველაფერი სამხრეთ ოსეთთან მიმართებით აგრესიულ რევანშიზმზე მეტყველებს. დე ფაქტო საგარეო საქმეთა სამინისტროში აცხადებენ, რომ "ანტიოსურმა ბაკქანალიამ რეკორდულ ნიშნულს მიაღწია".

შერიგებისა და სამოქალაქო თანასწორობის საკითხებში სახელმწიფო მინისტრ ქეთევან ციხელაშვილის განცხადებით,  არცერთი ბრალდება სიმართლეს არ შეესაბამება. „მინდა, ხაზგასმით ვთქვა, რომ თუ გარკვეულ ძალებს აქვთ ინტერესი, ხელი შეეშალოს შერიგებისა და სამშვიდობო პოლიტიკას, ეს ვერ და არ მოხდება. ეს არ ნიშნავს იმას, რომ ჩვენ ვგეგმავთ შერიგებას რაიმე ტიპის ადამიანის უფლებების დარღვევებზე, მით უმეტეს, ადამიანის სიცოცხლის ხელყოფაზე.“ - დასძინა მინისტრმა. 

კულტურის მუშაკების წერილი, რომელმაც საზოგადოებაში დიდი აჟიოტაჟი გამოიწვია (რეზონანსი)

ავტ. ეკატერინე ბასილაია

კულტურის მუშაკების მცირე ჯგუფის მიერ საელჩოების მისამართით გამოქვეყნებულ ღია მიმართვას, სადაც პროდასავლური პოლიტიკა და ნატოსკენ სწრაფვა ტერიტორიების დაკარგვისა და ხალხის გაღატაკების მიზეზად სახელდება,  "ბავშვურ გულუბრყვილობას", "საქმის უცოდინრობასა" და "რუსული ინტერესების გავრცელებას" უწოდებს საზოგადოებისთვის ცნობილი ადამიანების მეორე ნაწილი.
წერილის ერთ-ერთი ხელმომწერი, მსახიობი გოგი ქავთარაძე აცხადებს, რომ ხელმოწერის გამო ერთგვარ უხერხულობასაც გრძნობს, რადგანაც არ მიიჩნევს, რომ პროდასავლურმა პოლიტიკამ დააკარგვინა საქართველოს ტერიტორიები და გააღატაკა ხალხი.
ანსამბლ "ერისიონის" ხელმძღვანელი ჯემალ ჭკუასელი აცხადებს, რომ წერილს ეთანხმება და მასთან რომ მიეტანათ, ხელსაც კი მოაწერდა.
მწერალი თამაზ ჭილაძე ამბობს, რომ წერილის შინაარსს არ იზიარებს და რომ საქართველოს დასავლეთის გზის გარდა სხვა ვარიანტი არ აქვს. ისტორიკოს ლაშა ბაქრაძის თქმით, ეს წერილი მიუღებელია და რუსული პროპაგანდის ნააზრევს გამოხატავს. მისივე სიტყვებით, მსგავს სისულელეებზე ზედმეტი რეაქცია სრულიად არაადეკვატურია და პირდაპირ უწყობს ხელს რუსულ პროპაგანდას საქართველოში.

აზარტულ ბიზნესს მთავრობა მხოლოდ სიტყვით ებრძვის / "საქართველოში ნამდვილად არ გვჭირდება ისეთი ფული, რომელიც უმართავია" (რეზონანსი)

ავტ. ნათია ლომიძე

სტატიის თანახმად, აზარტული თამაშების ბიზნესი საქართველოში დღემდე ყველაზე უკონტროლო სფეროა. ავტორი წერს, რომ მილიონიანი ბრუნვის ფონზე, ბიუჯეტში მხოლოდ მიზერული თანხები ირიცხება, ხოლო ქვეყანაში არსებული სოციალური ფონი კიდევ უფრო მძიმდება.
კაზინოების მკაცრი რეგულაციის აუცილებლობაზე საუბრობს სამართლის სფეროს სპეციალისტი აკაკი ჩარგეიშვილი. მისი აზრით, კონტროლი ისე უნდა განხორციელდეს, რომ თანაბრად დაიცვას როგორც უცხოელი მომხმარებლები, რომელებიც სათამაშოდ ქვეყანაში შემოდიან, ასევე საქართველოს მოქალაქეები, რომლებიც აქტიურად არიან აზარტულ თამაშებში ჩართული.
სტატიაში ნათქვამია, რომ სათამაშო ბიზნესი, გაფართოების ნაცვლად, უნდა შეიზღუდოს, რადგან მომხმარებლების დიდ ნაწილს ჰგონია, რომ ეს მათი შემოსავლის წყაროა, სინამდვილეში კი ისინი კოტრდებიან. რაც შეეხება ონლაინ თამაშებს, აფბას ვიცე-პრეზიდენტ პაატა ბაირახტარის ინფორმაციით, ისინი გადასახადებისგან გათავისუფლებულნი არიან, არადა, მოგების 60% სწორედ ონლაინ თამაშებს უჭირავს. ის ფიქრობს, რომ აზარტული ბიზნესი, გაფართოების ნაცვლად, უნდა დარეგულირდეს და შეიზღუდოს.
რეგიონებში სოციალური პროტესტი თანდათან ძლიერდება / „ადრე ხალხი აქციებს პოლიტიკური მოტივით აწყობდა, ბოლო დროს აშკარად სოციალური ელფერი შეიძინა (რეზონანსი)
ავტ. მარი ჩიტაია

გამოცემის ინფორმაციით, ცხოვრების პირობების გაუარესების გამო რეგიონებში პროტესტმა იმძლავრა, ერთდროულად იმართება აქციები ქუთაისსა და ზუგდიდში, ხოლო დღეიდან საპროტესტი გამოსვლები დაიწყება ქარელშიც, სადაც ადგილობრივები „აგარის შაქრის“ ქარხნის ამუშავებას მოითხოვენ. ისინი ამ საკითხზე სასაუბროდ პრემიერ-მინისტრთან შეხვედრასაც მოითხოვენ. 
სხვა რეგიონებში კი მძიმე სოციალური ფონის გამო მოსახლეობა მთავრობისგან გარევაჭრობისთვის ნების დართვას ითხოვს, წინააღმდეგ შემთხვევაში კი რადიკალური ზომების მიღებით იმუქრება. 
ეკონომისტი სანდრო თვალჭრელიძე სოციალური საკითხების წინ წამოწევაში საზოგადოების გამოფხიზლების ნიშნებს ხედავს. მისი შეფასებით, კარგია, რომ პროტესტმა არა პოლიტიკური, არამედ სოციალური ელფერი შეიძინა, რადგან ხალხი არა რომელიმე პოლიტიკურ პერსონაზე, არამედ საკუთარ თავზე ფიქრობს. 
თვალჭრელიძე დასძენს, რომ საზოგადოების პროტესტი სიგნალი უნდა იყოს ხელისუფლებისთვის, რათა ქვეყანაში არსებული სოციალური ფონის გაუმჯობესებაზე იზრუნონ. 
სახელმწიფო თითქმის ყველა მრავალშვილიან ოჯახს დაეხმარება / პირველ ეტაპზე ელექტროენერგიის სუბსიდია, სამომავლოდ კი სპორტული და საგანმანათლებლო შეღავათები (რეზონანსი)

ავტ. მარი ჩიტაია

სტატიის თანახმად, მრავალშვილიანი ოჯახებისთვის სტატუსის მინიჭების ახალი კრიტერიუმი დადგინდა. საშუალო შეძლების ოჯახები, მათ შორის ისეთებიც, რომელთა თვიური შემოსავალი 3000-დან 6000 ლარამდეა, სხვადასხვა სოციალური შეღავათით ისარგებლებენ. 
სპეციალისტები პარლამენტის წევრების ინიციატივას მიესალმებიან. მათი შეფასებით, ჯერჯერობით სოციალური შეღავათის პაკეტი არის მიზერული და მოკრძალებული, მაგრამ დროთა განმავლობაში დაიხვეწება.
სოციოლოგი პაატა არეშიძე ფიქრობს, რომ საშეღავათო პაკეტში განათლების სეგმენტი დიდი დოზით უნდა იყოს წარმოდგენილი, რამდენადაც ყველაზე მეტი პრობლემა მრავალშვილიან ოჯახებს სწორედ განათლებასთან დაკავშირებით აქვთ. ის ფიქრობს, რომ არა მარტო ცენტრალური, არამედ ადგილობრივი მუნიციპალიტეტებიც უნდა ჩაერთონ იდეის შესრულების პროცესში, რომ გარკვეული შეღავათები დაწესდეს როგორც კომუნალურ გადასახადებზე, ასევე მგზავრობაზეც, განათლებასა და ჯანსაღი ცხოვრების ხელმისაწვდომობაზე.
ბუტა რობაქიძის საქმეზე ბრალდებულმა ბრალი აღიარა და შეიძლება საპროცესო გაუფორმონ (რეზონანსი)

ავტ. თიკო ოსმანოვა

გამოცემის ინფორმაციით, ბუტა რობაქიძის საქმეზე დაკავებულ ერთ-ერთ ბრალდებულს, კრიმინალური პოლიციის ყოფილ უფროს ზაზა ბაქრაძესა და პროკურატურას შორის, შესაძლოა, საპროცესო შეთანხმება გაფორმდეს. ამის მიზეზი მისი აღიარებითი ინტერვიუა, სადაც მან ბრალი აღიარა და საქმის გაყალბების დეტალებზე ისაუბრა. მან ოჯახს ბოდიში მოუხადა და თქვა, რომ მზადაა, სასამართლოსთან და პროკურატურასთან ითანამშრომლოს. 
ბაქრაძისთვის აღკვეთის ღონისძიების შეცვლის წინააღმდეგი არ არის ბუტა რობაქიძის ოჯახი. მისი დედის - ია მეტრეველის თქმით, ამ ადამიანმა საქმეს წერტილი დაუსვა და ყველაფერზე დეტალურად ისაუბრა. მისივე თქმით, ბაქრაძემ წერტილი დაუსვა ყველაფერს, გაამყარა 85 მოწმის ჩვენება, რომელთა განხილვა მთელი ამ წლების განმავლობაში მიმდინარეობდა ამ საქმესთან დაკავშირებით, შესაბამისად,  პირს, რომელიც თანამშრომლობს გამოძიებასთან, სასჯელი უნდა შეუმსუბუქდეს. 
ახალი თაობა
ჯამაგირის ბუნტი ბორჯომში / გიორგი გიუაშვილი: „ოცნებამ“ ხელფასის გაზრდის მოთხოვნით დეპუტატები მძევლად აიყვანა“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ „ქართული ოცნების“ ბორჯომელმა დეპუტატებმა ხელფასის გაზრდის მოთხოვნით ნამდვილი ბუნტი მოაწყვეს. დაპირისპირების მიზეზი ის იყო, რომ საკრებულოს უმრავლესობამ მხარი არ დაუჭირა მუნიციპალიტეტის მერისთვის და მერიის სამსახურის უფროსებისთვის რამდენიმე ასეული ლარით ანაზღაურების გაზრდას. 
მომხდარის დეტალებს გამოცემასთან საუბრისას იხსენებს სხდომის ერთ-ერთი დამსწრე და დაზარალებული, „ლეიბორისტული პარტიის“ წევრი გიორგი გიუაშვილი. მისი განმარტებით, „ქართული ოცნების“ დეპუტატებს ისე უნდოდათ ხელფასების გაზრდისთვის მიეღწიათ, რომ ოპოზიციის წარმომადგენლები მძევლადაც კი აიყვანეს, საკრებულოს შენობიდან გასვლის საშუალებას არ აძლევდნენ, სამართალდამცველებმა კი, არაერთი მიმართვის მიუხედავად, ფაქტზე რეაგირება არ მოახდინეს.

სტატიაში ნათქვამია, რომ სახელფასო ბუნტის ფონზე საინტერესო ინფორმაცია გამოაქვეყნა „ფლანგვის დეტექტორმა“, კერძოდ, გაირკვა, რომ ბორჯომის გამგეობის თანამშრომელმა სათხილამურო კურორტ ლოზანაში მივლინებით გაშვება ითხოვა, რაც დაკმაყოფილდა კიდეც, თუმცა, ნაცვლად იმისა, რომ ის სამთო-საკურორტო ინფრასტრუქტურას გაცნობოდა, იმოგზაურა რომში, ფლორენციასა და მილანში, რისთვისაც 64 500 ლარი დაიხარჯა და ლოზანაში არცერთი დღე არ გაუტარებია.
ჯონდი ბაღათურია: „საქართველოს განვითარება რუსეთმა შეაფერხა, რადგან ჩვენ ნატოსკენ ვისწრაფვით“ (ახალი თაობა)

ავტ. ნონა ცაბაძე

ინტერვიუ ჯონდი ბაღათურიასთან.

„ქართული დასის“ ლიდერი ჯონდი ბაღათურია ერთ-ერთია იმ პირთაგან, ვინც ხელს აწერს წერილს სახელწოდებით „პროდასავლური პოლიტიკა ქვეყნის განვითარებას აფერხებს“. მისი განმარტებით, ამ წერილის შინაარსს საქართველოს მოსახლეობის აბსოლუტური უმრავლესობა ეთანხმება და მხოლოდ მარგინალური ჯგუფები აცხადებენ, რომ დიპლომატიური კორპუსისადმი გაგზავნილი მიმართვის ავტორები საბჭოთა ინტელიგენციას წარმოადგენენ. 
ბაღათურიას განმარტებით, წერილში ხაზგასმულია, რომ რუსეთთან კონფრონტაციული ურთიერთობა სიკეთის მომტანი არ არის, თუმცა, არც იმაზეა საუბარი, რომ საქართველომ დასავლეთს კარი უნდა ჩაუკეტოს. ის ფიქრობს, რომ საქართველოს ნატოსკენ სწრაფვამ გაუფუჭა ურთიერთობა რუსეთთან. 
პოლიტიკოსის თქმით, დროა, ხელისუფლება დაფიქრდეს და მიიღოს ისეთი გადაწყვეტილება, რომელიც თავის მოქალაქეებს სარგებელს მოუტანს.
„ნატო გეუბნება, შენს ქვეყანას პოლიგონად გადავაქცევთ და არც არაფერში დაგეხმარებითო. აი, ეს გახდა მიზეზი ჩვენი პოზიციის დაფიქსირებისა, რომელიც არის ძალიან ზომიერი და მას ხელი მოაწერეს ძალიან ღირსეულმა ადამიანებმა“. - ამბობს რესპონდენტი. 

ოსები არჩილ ტატუნაშვილის ცხედრის გადმოცემაზე უარს ამბობენ / რას აპირებს საქართველოს ხელისუფლება (ახალი თაობა)

ავტ. შორენა მარსაგიშვილი

სტატიის თანახმად, ერთი კვირის წინ ცხინვალის ციხეში მოკლული არჩილ ტატუნაშვილის ცხედრის გადმოსვენება კვლავ ვერ ხერხდება. ის ექსპერტიზის ჩასატარებლად რუსეთში გადაასვენეს, პროცედურის დასრულების თარიღს კი ოსები არ ასახელებენ. 
შერიგებისა და სამოქალაქო თანასწორობის საკითხებში სახელმწიფო მინისტრი ქეთევან ციხელაშვილი აცხადებს, რომ აბსურდულია ბრალდება, თითქოს არჩილ ტატუნაშვილი მშვიდობიანი მოსახლეობის მკვლელობაშია ეჭვმიტანილი. ციხელაშვილის თქმით, გარკვეული ძალების მცდელობა, ხელი შეეშალოს შერიგების პოლიტიკას, სრულიად უშედეგოა, თუმცა, ეს არ ნიშნავს იმას, რომ საქართველოს ხელისუფლება დათანხმდება ადამიანის უფლებების დარღვევას, მით უმეტეს, ადამიანის სიცოცხლის ხელყოფას.
თემაზე კომენტარი გააკეთა აშშ-ის ელჩმაც. იან კელის თქმით, ეს არის უდიდესი ტრაგედია ტატუნაშვილის ოჯახისთვის, იმავდროულად, სიტუაცია არის შემაძრწუნებელი. დიპლომატი თვლის, რომ უთუოდ უნდა დადგეს დამნაშავე პირების პასუხისმგებლობის საკითხი. 

